
        
            
                
            
        

    
	МОЛЛА БА САНВААРТНУУД

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.


САР

	 

	Мацаг барихад хэдхэн хоног үлдээд байлаа. Молла шүүгчид ирээд:

	— Шүүгч гуай! Мацаг хэзээ эхлэхийг яаж мэдэх вэ? гэхэд нь шүүгч:

	— Рамазаны1 сарын эхээр гэв.

	— Рамазан хэдийд эхлэхийг яаж мэдэх вэ?

	— Шинэ сар гарах үеэр

	— Тэгэхээр шинэ сар харагдаагүй байхад мацаг барих албагүй байх нь ээ.

	— Үгүй ээ, албагүй.

	Тэр өдрөөс хойш Молла тэнгэр лүү хэзээ ч харсангүй, мацаг ч барьсангүй.

	Рамазан дуусах тийшээ ч ойртов.

	Сарын эцсийн өдөр Молла аль нэг тийшээ явах болов. Тэр дээшээ сар харахгүйн тулд үргэлж газар ширтэн явлаа. Түүний замд шалбааг тааралдан тойрч гарах болов. Тэр гэнэтхэн усанд сар туссан байхыг үзэж дуу алдан:

	— Золиг хараач! Чи яасан ичгүүргүй юм бэ? Яаж яваа чинь энэ вэ? За яах вэ чи тэгж л бай. Чи шалбаагт ч, далайд ч уналаа гэсэн, хорондоо би мацаг барихгүй дээ гэжээ.


МОЛЛАГИЙН УХААН

	 

	Өөрийгөө цэцэн ухаантай гэдэг бадарчин лам Молла хоёр мэргэ цэц булаалдан мэтгэлцэж гарчээ. 

	Молла хэд хэдэн асуулт тавьсан боловч лам нэгийг ч хариулсангүй. Тэгээд лам уурлан: 

	— Чиний өвөг дээдэс чинь ч хариулж чадахгүй тийм асуултыг би чамд тавьж чадах байна гэв.

	— Энэ хорвоод миний мэдэхгүй асуулт гэж байхгүй. За яах вэ асуу. Юу болохыг нь харъя.

	— Орчлонгийн төв нь хаана байдгийг чи мэдэх үү?

	Молла тулуураараа газар тогшин:

	— Энд гэхэд нь Лам:

	— Тэгвэл батлаадах гэв. Молла татгалзан:

	— Би аль хэдийн баталсан: Хэрэв чи итгэхгүй байвал өөрөө тооцоолон бодоод үнэмшиж болно гэв. 

	Лам хоёр дахь асуултаа тавилаа.

	— Тэнгэрт хэдэн од байдаг вэ?

	— Миний илжгэнд хэдэн үс бий вэ? Түүнтэй адил.

	— Баталгаа нь хаана байна вэ?

	— Итгэхгүй байвал очоод тоол.

	— Миний эрүүний сахал хэд вэ?

	— Миний илжигний сүүлний үс хэд вэ? Төчнөөн бий.

	Лам хилэгнэн:

	— Чи худлаа ярьж байна! гэв. 

	Молла хариуд нь тайвнаар:

	— Би худлаа яриагүй. Чиний эрүүний сахал, миний илжигний сүүл аль аль нь байж л байна. Эрүүнийхээ сахлын үсийг миний илжигний сүүлний үстэй нэг нэгээр нь зулгаагаад бай. Эс тохирвол би буруутан болог гэсэн гэнэ.

	 


НҮГЭЛ БАГА Л БОЛ САЙН

	 

	Молла мацаг барих ёсыг2 сахидаггүй ч гэсэн үүр цайхын өмнө босоод, эхнэрийнхээ хамт цадтал идэж авлаа. Тэгээд бүхэл өдөржин эхнэрээсээ янз бүрийн хоол унд нэхсээр бүр залхаажээ. Эцэст нь эхнэр нь:

	— Энэ чинь одоо юу болж байна, аа? Хар үүрээр босож идэж ууж, чихэж чихчхээд мацаг барьж чадахгүй. Мацаг барьж чадахгүй л юм бол өглөө эрт босож битгий идэж бай гэхэд нь Молла уурлан:

	— Чи ер нь юу бодоод байна? Мацаг барихгүй байхад би нэг л нүгэл хийж байна. Тэгэхэд чи надад үүрээр юм идүүлэхгүй байхыг хүсэж байдаг. Энэ чинь хоёр дахь нүгэл болно. Хонгор минь би тийм олон нүгэл хийхийг хүсэхгүй байна гэсэн гэнэ.


МОЛЛАГИЙН АМЛАЛТ

	 

	Молла нэг удаа хүүгийнхээ хамт хөлөг онгоцоор аялжээ. Тэдний замд аюултай шуурга болжээ. Давлагаа хөлгийг зомгол шиг шидэлж байлаа. Урьд нь далайд гарч үзээгүй Молла тэнгэр өөд харан:

	— Үлэмжийн хүчит аллах минь! Энэ шуургыг зайлуулж, биднийг аюулаас аварч хайрла! Дөнгөж харингуутаа сүмд очиж онгоцны шураг шиг урт зул өргөе гэдгээ амлая гэж залбирчээ.

	Хүү, эцгээ харснаа онгоцны шургийг хараад:

	— Аав аа, та хаанаас тийм урт зул олох юм бэ? гэхэд нь Молла хүүгийнхээ амыг гараараа яаран дарж:

	— Дуугүй бай! Бурхан сонсоно. Яах вэ тэр салхийг зайлуулаад орхивол биднийг эсэн мэнд гэрт маань хариулаг. Харин амласнаа буцах бол амархан шүү дээ гэсэн гэнэ.


ХИВЭГТЭЙ ШОРОО

	 

	Молла Насреддиний хүү нэг өдөр эцгээсээ: 

	— Аав аа, өнөөдөр сүмд лам бидэнд аллах хүнийг шорооноос бүтээсэн юм гэж ярьсан. Тийм юм уу? Тэгэхээр эрт дээр үед хүн байгаагүй байж таарах нь ээ дээ? гэж асуухад нь Молла: 

	— Тийм ээ, байгаагүй гэв.

	— Хүн байхгүй байсан болохоор тариа будааг хэн ч тарьдаггүй байсан байх нь ээ?

	— Тийм ээ, хэн ч тарьдаггүй байсан.

	— Тариа будаа байгаагүй юм бол хивэг бас байгаагүй биз дээ?

	— Тийм ээ, байгаагүй байж таарна.

	— Хивэггүй, шороогоор ямар нэгэн юм хийж болохгүй биз дээ. Энэ тухай би ламаас асуухад: «Аллахад хэцүү юм гэж байхгүй. Шороогоор хүн бүтээж чадаж байгаа юм чинь атга хивэг олоход юухан байх вэ» гэж хариулсан гэхэд нь Молла бодож байгаад хүүгээсээ: 

	— Ламын хэлснээр хүнийг бүтээсэн шороонд хивэг байсан болох нь ээ? гэж асуув.

	— Тийм ээ, тэр тэгж ярьж байсан. Би харин итгээгүй.

	— Хэрэв үнэхээр тийм бол ламын нүүрт яагаад, тэр их үрчлээ гарсан юм бол? Шороог хивгээр зуурахад хэзээ ч хагардаггүй шүү дээ гэсэн гэнэ.


АЮУЛТАЙ АМЬТАН

	 

	Нэг удаа Моллагийн цэцэрлэгт одос үхэр ороод иржээ. Молла, эхнэр хүүхэд нь бүгд мод барьцгаан түүнийг хөөхөөр гүйлдэв. Гэвч түүнд хүрч очоогүй байтал цэцэрлэг дотуур өөрсөд рүү нь ирж яваа бадарчин ламыг хараад Молла эхнэр хүүхдэдээ хандан:

	— Энэ одсоос аюултай амьтан байна. Эхлээд түүнийг хөөцгөөе, гэж хашхирсан гэнэ.


ӨГӨХ БИШ ХАРИН АВ

	 

	Нэгэн лам угаалга үйлдэж байгаад, усанд ойччихжээ. Ус учиргүй гүнзгий, өөрөө сэлж чаддаггүй байж. Мулла3 усанд нэг далд орон, нэг ил гарахдаа хашхирахаа мартсангүй. Хүн амьтан цугларч, эргэн тойронд нь:

	— Гараа өг гэж хашхиралдаж байсан боловч, тэр хэнд ч гараа өгөлгүй тийчилсээр л байж гэнэ.

	Яг энэ үеэр Молла Насреддин ирээгүй сэн бол яахыг хэн ч мэдэхгүй байлаа. Молла Насреддин ирэнгээ юу болсныг ойлгон усан сан руу очиж гараа сунгаад:

	— Аваарай! гэж гэнэ. Живж байсан хүн хачиг шиг Насреддиний гараас зууран авч, цаадах нь уснаас татан гаргав.

	Хүмүүс учрыг ойлгосонгүй. Цугларагсдын нэг нь ламаас

	— Бид зөндөө л «гараа өг» гээд байхад чи өгөөгүй мөртөө Молла Насреддинийг «ав» гэнгүүт яагаад түний гарыг шүүр ээ вэ? гэхэд нь лам дуугарсангүй.Түүний өмнөөс Молла Насреддин:

	— Түүнд гайхах юм алга. Та нар «гараа өг» гэж хашхирсан болохоор тэр өгсөнгүй. Би бол «аваарай» гэж хэлсэн болохоор тэр шүүрч авлаа. Гол учир нь лам нар өгөх бус авч сурсандаа л байхгүй юу даа гэсэн, гэнэ.


НОХОЙН ТАРНИ

	 

	Нэгэн удаа Молла Насреддин дээр нэг хүн ирж:

	— Молла, манай гудамжинд надад амар заяа үзүүлдэггүй нэг нохой байна. Би түүнээс айхдаа гэрээсээ ч гарч чадахгүй юм. Араб хэл дээр нэг тарни уншихад, нохой амаа ангайж чадахгүй болоод хүн хаздаггүй гэж би сонслоо. Чи надад түүнийг зааж өгөөч гэхэд нь Молла:

	— Мод барьж явсан нь дээр байлгүй. Танай гудамжны нохойг араб хэл мэддэг гэдэгт би итгэхгүй байна гэсэн энэ. 


МОЛЛАГИЙН ӨРГӨЛ

	 

	Молла нэг тэмээтэй байжээ. Тэр нь нэг удаа өвчлөв. Малын өвчин гадарладаг хүмүүс үзээд, үхэх л юм байна гэлцжээ.

	Молла цаашдаа үхэхээс хойш аллахад өргөл болгон барьчихъя гэж шийджээ. Тэгээд тэмээгээ нухчхаж гэнэ ээ.

	Үүнээс хойш Молла хаашаа ч явсан тэмээгээ бурхан тэнгэрт өргөсөн тухайгаа л ярих болжээ. Хүмүүс түүнд:

	— Эй Молла, чи ямар том зүйл үйлдсэнээ бодох хэрэгтэй. Хаана л бол хаана, хурим найран дээр ч чи зөвхөн үүнийгээ ярих юм. Энэ чинь бидэнд бүр улиг домог боллоо гэхэд нь Молла:

	— Хурим найр, зах зээл, оршуулга дээр ч тэр би энэ тухай л ярьж байх болно. Аллах бошиг үзүүлэгч Исмаилд ганц хургаар тахил өргөсний нь лам нар дурдахгүй өдөр гэж алга. Энэ тухай хөлгөн сударт ч бичсэн байдаг. Тэгэхэд би, тийм том тэмээгээ золиосонд гаргасан. Энэ тухай би яаж дуугүй байх юм бэ? гэсэн гэнэ.


БАРАГДАШГҮЙ ГАЙ ЗОВЛОН

	 

	Нэг өдөр Молла зах дээгүүр явж байтал нэг учиргүй уйлсан армян эмэгтэйн араас хэсэг хүмүүс даган явахыг харав. Дагаж яваа хүмүүсээс эмэгтэйн яагаад уйлсан тухай бишгүй асуусан боловч тэр юу ч хариулсангүй. Молла тэр эмэгтэйг зогсоогоод:

	— Дүү минь юунд уйлаа вэ? Ямар гай зовлон тохиолдсоноо хэл. Түүнийг чинь гэтэлгэх арга олж болно шүү дээ гэхэд нь эмэгтэй цурхиртлаа уйлан:

	— Ээ заяагүй амьтан би, хэлж баршгүй зовлонд ороод байна гэв.

	— Юу болсноо хэл л дээ.

	— Үүнээс муу юм юу байна? Хүүхдүүдийн маань нэг лалын шашинд оржээ.

	Молла толгой бөхийлгөн:

	— Уйл, уйл дүү минь, бүүр сайн уйл. Чамд барагдашгүй гай зовлон тохиолдсон байна. Чиний бол ганцхан хүү лалын шашин шүтэх болж байхад чи ингэж сүйд болж байдаг. Намайг бол ямар гайд унасан гэж бодно! Миний бүх хүүхэд лалын мөргөлчид болсон юм гэсэн гэнэ.


НОЙРГҮЙ ХҮНИЙ ЭМ

	 

	Моллад эхнэр нь:

	— Молла, манай хүү өглөөнөөс орой болтол хоромхон ч дуг хийхгүй юм. Хэчнээн ч их уйлдаг юм бэ! Намайг бүр ядрааж орхих юм. Энэ хүүхдийг бага ч гэсэн унтуулахын тулд ямар нэг тарина ч юм уу эм олох хэрэгтэй байна гэв.

	Молла тэр дор нь хөлгөн судар эхнэртээ өгөөд

	— Үүнийг ав. Хэзээ уйлсан цагт нь жаахан уншиж өгөөд бай.

	Тэгэхэд тэр тайвширч унтана гэв.

	— Юу? Хөлгөн судар уншихад хүүхэд унтдаг юм гэж хэн хэлээ вэ?

	— Эхнэр, чи юу ч мэдэхгүй байна. Харин би, хөлгөн судар уншихаар сүмд ирэгсэд бүгд унтаж байхыг ажигласан юм гэсэн тэнэ.


АЮУЛТАЙ ШИЙТГЭЛ

	 

	Моллагийнх огт мөнгөгүй болжээ. Эхнэр нь түүнд яншин:

	— Юуны төлөө чи өчнөөн төчнөөн сургууль хийлээ! Ядахдаа хөдөө тосгоноор хэдэн сар, лам байж яваад атга чимх гурил будаа орж ирэхийг бодооч гэлээ. 

	Молла ч өөрөө хөдөө явахаас өөр арга байхгүйг ойлгож байв. Хаана ч очсон тэр, Сид өөрийн ламтай гээд түүнийг тоосонгүй. Эцэст нь нэг тосгон руу хүрч явтал хэдэн тариачин нэг үнэг бариад алах гэх байхыг харав.

	— Та нар юунд түүнийг алах гэж байгаа юм бэ?

	— Лам минь, энэ үнэг бидний хэдэн тахиа дэгдээхийг түүгээд дуусаж байгаа юм. Арайхийж нэг юм гартаа орууллаа. Одоо бид үүнийг алах ёстой.

	— Үүнийгээ надад өгчих. Би насандаа мартахгүйгээр залхаая.

	Тариачид хэсэг бодож байснаа үнэгийг Моллад өгчээ. Молла үнэгийг авангаа чалма малгайгаа өмсгөөд дараа нь орхимжоо тохоод суллан тавив.

	— Ламтаан, та түүнийг юунд суллаж байгаа юм бэ? Энэ чинь ямар шийтгэл болж байна вэ? гэхэд нь Молла:

	— Та нар юу ч ойлгохгүй байна. Тэр одоо лам боллоо. Аль ч тосгонд очсон газар сайгүй түүнийг хөөнө. Тэгээд бүх насаараа үмх талх олохгүй явсаар эцэст нь гуринхалж үхэх болно гэжээ.


ЯМАА

	 

	Молла Насреддин залуухан байхдаа нэг удаа улаан мөнгөгүй, бүр талх ч худалдаж авах чадалгүй болжээ. Молла яах хэрэгтэйгээ удтал бодож эцэст нь ганц ямаагаа худалдахаар шийджээ.

	Тэр ямаа нь хүн харахын аргагүй туранхай юм байж. Насреддин бүр орой болтол түүнээ зах дээгүүр дагуулж явсан боловч зарж амжсангүй. Үүр цаймагц ямаагаа хөтөлсөөр хүний хойдохыг уншдаг ламынд очив. Лам хашааны хаалга руу ирж:

	— Юун хүн бэ? Танд юу хэрэгтэй вэ? гэж асуув. Насреддин:

	— Лам гуай, би энэ хотод саяхан ирсэн ганц бие хүн. Би мөдхөн үхэх совин татаад байна. Одоо надад амьдрах хугацаа бага үлджээ. Надад юу ч байхгүй, энэ ямаанд л хамаг найдвар маань байгаа юм. Та энэ ямааг алаад өнөө орой зооглочих, харин намайг үхэхэд өөрийн биеэр оршуулаарай гэв. Лам ямааг хашаандаа тууж оруулаад, энэ талаар тайван байж болохыг амлажээ.

	Насреддин, тэр шөнөдөө айлын цэцэрлэгт хоноод! маргааш орой нь ламынд дахин ирэв. Молла хашаа дээр ямааны арьс тохоостой байхыг хараад ямааг нь идсэн болохыг тааварлав. Тэгээд хаалгыг нь тогшлоо. Лам гарч ирэн Насреддинийг хараад:

	— Юу болов? Юунд нааш ирээв? гэж асуув. Молла:

	— Лам гуай, надад гай таараад байна гэсэнд

	— Юун гай? гэв.

	— Өчигдөр харьтал захирагчийн бараа бологчид намайг ч хүлээж байгаад баривчлан захирагчид хүргэж өглөө. Захирагч надад нэг илжиг, зуун тосгоны нэрс өгч жилийн дотор бүх тосгоноор орж ядуу хүмүүсийг хавчиж хяхан, хуурч мэхэлдэг гэсэн үгэндээ хүрдэггүй хүмүүсийг мэдэж ирэхийг тушаав. Тэгээд өөрт чинь урьдчилан сануулахаар ирлээ. Бид маргааш явцгаана. Бэлтгэх хэрэгтэй.

	— Би яагаад явах ёстой болж байгаа юм бэ?

	— Юун яагаад гэж? Замд ч юм уу тосгоны аль нэгэнд би үхлээ гэхэд хэн намайг оршуулах болж байна вэ?

	— Чи юу гэж чалчаад байна вэ? Тэр тосгон чинь надад ямар хамаатай юм бэ?

	— Та миний ямааг авсан биз дээ?

	— Авсан;

	— Тэгээд намайг оршуулна гэж амлаа биз дээ?

	— Тэгээд юу гэж? Муу туранхай ямааны төлөө чамайг үхтэл дагаад явж байх юм гэж чи бодоогүй биз? 

	— Нэгдүгээрт, миний ямаа туранхай байгаагүй. Хэрэв туранхай байсан бол та түүнийг алж идэхгүй шүү дээ! Хоёрдугаарт, би өөрийн дураар яваагүй, энэ бол захирагчийн тушаал. Хэрэв бид явахгүй бол баривчлаад шоронд хийнэ. Гуравдугаарт, хэрэв чи өөрийн хэлснээс татгалзвал би одоо захирагчид очиж, түүний эрж байгаа хүмүүсийн нэг нь та болохыг хэлнэ. Чи ядуу намайг хуурч ямааг минь идсэн. Одоо болохоор хэлснээсээ буцаж, бас захирагчийн тушаалд ч захирагдахыг хүсэхгүй байна.

	Ламын нүд нь орой дээрээ гаран айж:

	— Ямааны чинь өртгийг өгвөл чи намайг зүгээр орхих уу?

	— Би өөрийг чинь намайг оршуулна байх гэж найдаж байна. Чи хэрэв явж чадахгүй юм бол мөнгө өгөхөөс өөр яах вэ дээ. Би өөр хэн нэгэн хүн олъё. Харин, тэр ямааг их үнэтэй авснаа хэлчихье.

	Тэгээд Насреддин өөрийн туранхай ямаанаас тав дахин илүү үнэ авсан гэнэ.


МОЛЛАГИЙН САХАЛ

	 

	Моллаг их шингэн сахалтай хүн байсан гэж ярилцдаг. Шүүгч нэг удаа Моллаг үүгээр нь доог тохуу хийхийг хүсэн:

	— Чи эр хүн биш гэжээ.

	— Яагаад тэр билээ шүүгч гуай?

	Шүүгч улаан шар сахлаа илэн байж:

	— Эр хүнд бол чинийх шиг энд тэнд хэдэн соёгоор үс биш, минийх шиг улаан шар сахал байх ёстой гэв.

	— Энэ ч миний буруу. Өөрөө унасан хүүхэд уйлдаггүй гэдэг шүү дээ.

	— Яагаад чи буруутан байдаг билээ? хэмээн шүүгч гайхав.

	— Аллах хорвоо ертөнцийг бүтээх үед би сахлын хуваариас хоцорч өтгөн хар сахал тараагаад дуусчихсан, сахлын хэдэн үс үлдсэн байв. Тэгээд аллах надад шар сахал өгөхөд, би бодож бодож өөрийнх шиг чинь улаан шар сахалтай байснаас энэ хэдэн сэрвэгэр үстэй байсан нь дээр гэж шийдсэн юм даа гэжээ. 


МОЛЛАГИЙН ДУРГҮЙЦЭЛ

	 

	Нэгэн удаа Молла хотоос тосгон руугаа явган явж байлаа. Замдаа ядраад аллахад мөргөж:

	— Эй аллах минь! Муу боол чинь ядарч үхлээ. Гэрт минь , хүргээд өгөх морь илгээдэг ч болоосой гэж гуйв.

	Яг энэ үеэр хэн нэг хүн Моллагийн араас нуруун дээр нь мордоод авав. Молла эргэж хараад

	— Аллах минь, би чамайг жаран жил шүтлээ. Гэтэл одоо болтол ганц ч удаа хэлснийг минь ойлгож байсангүй гэсэн гэнэ. 


БУРХАН ТЭНГЭРИЙН ХААЛГА

	 

	Нэг удаа Моллагийн явган хаалгыг хүн хулгайлжээ. Хулгайчийг хэчнээн эрж хайсан боловч олж чадсангүй. Эцэст нь тэр сүмд очиж хаалгыг нь авч мөрөн дээрээ тавиад явахыг завдтал сахиул нь зогсоож:

	— Чи юу хийж байгаа чинь энэ вэ? гэхэд Молла:

	— Аллах бүгдийг мэднэ гэдэг. Хэрэв энэ үнэн бол миний явган хаалгыг хэн авсныг тэр бас л мэдэж байгаа. Яах вэ тэр хулгайчийг хэлээд өгвөл би түүнд хаалгыг нь буцаагаад өгнө гэсэн гэнэ.


НАСРЕДДИНИЙ ХУВААЛТ

	 

	Нэг удаа хүүхдүүд мөнгөө нийлүүлэн хушга худалдан авчээ. Тэд хушгаа хуваахдаа маргалдаж эхлэв. Тэгээд Молла дээр ирж

	— Молла гуай, бидэнд энэ хушгыг хуваагаад өгөөч гэж гуйв.

	— Та нар тэгээд үүнийгээ бурхныхаар хуваалгах уу? Аль эсвэл Насреддинийхээр хуваалгах уу? гэв.

	Хүүхдүүд бурхныхаар хуваалгах нь лав дээр байх гэж бодоод: 

	— Мэдээжийн хэрэг бурхныхаар байлгүй яах вэ гэв,

	Молла хувааж эхлэв. Тэр нэгэнд нь арав, нөгөөд нь нэг, гурав дахид нь зуу, дөрөв дэхэд нь жар, тав дахид нь тавыг өгч, зургаа дахид нь нэгийг ч өгсөнгүй.

	Хүүхдүүд гайхан:

	— Молла гуай, та яаж байгаа чинь энэ вэ? Энэ бол шударга бус зүйл биш үү? гэхэд Молла:

	— Бурхан тэгж хуваадаг юм. Хүмүүсийн дунд баялаг яаж хуваарилсныг харж байгаа биз дээ. Хэрэв та нар самраа Насреддинийхээр хуваалгасан бол та нарт тус бурд чинь гуч, надад ч мөн гуч ноогдох байсан юм гэжээ.


АЛЛАХЫН ОД

	 

	Молла, лам хувраг нарыг үзэн яддаг байжээ. Тэр нэг үдэш зах явж ирээд амрахаар хэвтэж байв. Гэнэт үүд тогших чимээ гарав. Молла «Хэн бэ? Хэн бэ?» гэж олон дахин асуусан боловч хариу эс дуугарчээ. Эцэст нь Молла өндийн хаалгаа онгойлгож, ногоон чалма малгай, ногоон бүс ороосон лам байхыг харав.

	— Та ямар хэрэгтэй вэ? Юу гэж яваав? хэмээн дургүйцэн асуухад нь:

	— Би аллахын зочин, энэ шөнийг танайд өнгөрөөх гэсэн юм гэж ламтан өчив.

	Молла чимээгүй гадагш гаран хаалгаа нээгээд, ламын гараас хөтлөн явав.

	Лам үг ч хэлэлгүй даган явжээ.

	Молла, ламыг сүмд аваачин түүн рүү заагаад:

	— Аллахын орд энэ байна. Мөнх байх болтугай! Хэрэв аллахын зочин л бол энэ ордонд саатаж таарна. Чи юунд над руу очсон юм бэ? гэсэн гэнэ.


МОЛЛА МАЦГИЙН ӨДӨР ТООЛСОН НЬ

	 

	Молла мацаг барих өдрийг мартахгүйн тулд жижиг сав султган зэхэж, өглөө босох бүрийдээ нэг ширхэг буурцаг хийдэг байжээ.

	Нэг удаа Моллаг буурцгаа хийж байхад нь бага охин нь ажиглажээ. Эцгийнх нь энэ ажил охинд их л таалагджээ. Моллаг нэг ширхэг буурцаг хийгээд явсны дараа охин нэг атгыг хийчихжээ. Молла үүнийг мэдсэнгүй.

	Хөрш айлынх нь нэг хүн түүн дээр ирж:

	— Молла, чи мацаг барих сар эхлээд хэд хонож байгааг мэдэж байна уу? гэхэд Молла:

	— Одоохон хүлээж бай! гээд өрөө рүүгээ орлоо. Тэр буурцгаа асган тоолж гарав. Зуун хорин хоёр үр байхыг үзээд бодоон нь: «Хэрэв бүгдийг хэлбэл намайг шоолох болно. Талыг нь хэлбэл дээр» гэж шийдээд эргэж ирэн хэлсэн нь:

	— Өнөөдөр мацаг барих сарын жаран нэг дэх өдөр байна.

	— Ээ Молла минь! Мацаг барьдаг сар ердөө л гуч хоногтой шүү дээ. Чи хаанаас жаран нэг хоног гаргаад ирэв ээ? гэхэд нь

	— Харин би хамаагүй наана хэлсэн шүү. Савтай буурцгаар тоолоход мацаг бариад зуун хорин хоёр хоног болж байсан юм чинь гэсэн гэнэ.


ИЖЛЭЭ ОЛСОН НЬ

	 

	Лалын болон армяны мацаг давхацсан нэг өдөр Молла шарсан тахиа идэж суугаа армяныг харжээ. Молла түүнтэй мэнд усаа мэдэлцсэний дараа ямар ч урилга заллагагүйгээр зэрэгцэн сууж, тахианых нь махнаас идэж гарав.

	Армян, түүний чалма малгай, хувцсыг нь ажиглаад:

	— Хонгор минь, чи лалын шашинтан, бас тэгээд лам байж, мацаг барихгүй байх чинь чамд ичгэвтэр биш үү? гэхэд:

	— Тэгвэл чи яагаад өөрийн мацаг барих ёсыг зөрчин тахианы мах идэж байгаа юм бэ? гэв.

	— Би армяны мацаг барих ёсыг дандаа зөрчдөг хүн.

	— Зүйтэй, би лалын мацаг барих ёсыг бас дандаа! зөрчдөг хүн гэсэн гэнэ.


МОЛЛА АЛЛАХТАЙ ТООЦОО ХИЙСЭН НЬ

	 

	Нэгэн удаа лам ном айлтгалын тавцангаас:

	— Хэн шинэ сарын арав дахь өдрийн үд хүртэл мацаг барина, тэр хүн далан сарын мацаг барилттай тэнцэх сайн үйл үйлдэх нь тэр гэж хэлжээ.

	Молла үүнийг оносон жилдээ тэр сарын тэр өдөр үд хүртэл мацаг барьсан байна. Үүнээс хойш хэзээ ч мацаг барьсангүй.

	Нэг удаа мацаг барих өдөр Моллагийн талх идэж суухыг үзээд:

	— Мацаг барихгүй байх чамд шившигтэй биш үү? гэж асуухад нь Молла:

	— Ламтан юу айлдсаныг чи сонсоогүй юу? Шинэ сарын арав дахь өдрийн мацаг барилт далан сарын мацаг барилттай тэнцэнэ гэсэн шүү дээ. Энэ жил нэг сарыг хэрэглэлээ. Аллахтай тооцоо дуусгахад одоо жаран есөн сар үлдлээ гэжээ.


МАЦГИЙН СҮҮЛЧИЙН ӨДӨР

	 

	Мацаг дуусах тийшээ хандаж байхад Молла зэргэлдээх тосгон руу явжээ. Тосгоны захад очингоо тэр тосгоныхон тэнгэр ширтэн байхыг харав. Тэдэн дээр Молла очоод бас л тэнгэр өөд ажиглав. Цугларагсдын нэг:

	— Тэр! Тэр! хэмээн дуу алдав. Нөгөө нь:

	— Хаана? хаана? Тэнд юу ч алга! гэхэд гурав дахь нь:

	— Анхааралтай хар! Гэнэт гараад ирнэ шүү гэлцэнэ. 

	Тэд мацаг дуусаж байгаа эсэхийг мэдэхийн тулд шинэ сар гарч ирэхийг хайцгааж байгаа нь энэ ажээ. 

	Молла энэ тухай мэдсэнгүй тэнгэр өөд уйдталаа ширтсэнээ цугласан хүмүүсийн нэгнээс:

	— Та нар юуг ингэтлээ ширтээ вэ? гэж асуулаа.

	— Сар.

	— Шинэ сар уу?

	— Тийм ээ, та юу гэж? гэхэд Молла

	— Хүмүүс ч яахаараа ийм тэнэг болдог байна аа! Манай нутагт бол тэрэгний дугуй шиг том сар байлаа ч түүнийг тоож толгойгоо ч өргөдөггүй, гэтэл энд чинь тэвнэ эрж байгаа юм шиг л сүйд болох юм гэжээ.


УРАН БАРИЛГАЧИЙН АЛДАА

	 

	Нэг удаа Молла халуун усанд оржээ. Энэ үед тэнд хэн ч байсангүй. Тэр дуулж гарлаа. Нэг дуулаад аятайхан сонсогдохоор нь дахин дуулахаар шийдэв. Тэгээд тэр бээр «Хэрэв надад үнэхээр ийм сайхан хоолой байдаг юм бол түүнээ хүмүүсээс нуух хэрэг юу байна?» гэж боджээ.

	Дараагийн өдөр нь тэр мөргөлд дууддаг цамхаг дээр гаран, гараа амандаа бариад уянгалуулан мөргөлд дуудав. Үнэндээ түүний дуу хүн сонсохын аргагүй сөөнгө баргиа байлаа. Тэр хавьд явсан хүн бүхэн чихээ таглаж байв. Түүгээр өнгөрөгсдийн нэг нь эс тэвчин:

	— Буу! Чи бүгдийг залхаалаа. Чамайг ийм хачин хоолойгоор ном унш гэж хэн хэлсэн юм бэ? гэхэд Молла, үнэхээр муухай дуутай байгаагаа ойлгон эргэн тойрноо хараад:

	— Би тэгээд яах болж байна? Энэ цамхгийг барьсан хүн энд халуун усны газар бариагүй нь түүний алдаа болж. Хэрэв энд халуун устай байсан бол намайг дуулахад ямар сайхан хоолойтойг минь мэдэх л байсан гэсэн гэнэ.


ТЭНЭГ АСУУЛТ

	 

	Молла зэргэлдээх тосгондоо зочлохоор очжээ. Хүмүүс түүнээс хутагт хувилгаадын амьдралаас ярьж өгөөч гэж шалжээ. Молла аргалаад өнгөрөх гэсэн боловч аргагүйн эрхэнд ярих болж ном айлтгалын тавцанд гарлаа.

	Юугаа ярьдаг юм билээ гэж байснаа Есүс тэнгэрт хэрхэн гарсан тухай ярьж эхлээд:

	— Түүнээс хойш Есүс тэнгэрийн оронд амьдрах болжээ хэмээн дуусгав.

	Хүмүүс тарж Молла явахаар завдан хаалга руу очих үед нэг эмэгтэй түүн дээр ирж:

	— Молла, чи Есүс тэнгэрийн оронд байдаг гэж ярилаа. Тэр тэнд юу идэж байдаг бол? гэхэд нь Молла эмэгтэйн гэнэдүүлэх гэж байгааг ойлгов. Тэр хэсэг бодож байснаа:

	— Над шиг ийм чухал лам танай тосгонд ирээд гурав өнжиж байхад намайг энд юу идэж байгааг өнөө болтол чи асуусангүй. Одоо бол, яг л худал хэлэх санаа төрөөд эхлэхээр чи надаас салж өгдөггүй гэсэн гэнэ.


МОЛЛАГИЙН МЭРЭГ

	 

	Өвлийн нэг хүйтэн орой нэр хүнд бүхий хэсэг өвгөчүүл нэг гэртээ цугларан цаг нөхцөөж суув. Диваажин ба тамын тухай яриа үүслээ. Цөм л тамыг муулан, диваажинг магтаж гарав. Энэ үеэр тэдэн дээр Молла иржээ. Тэр орж ирэнгүүтээ зуухны дэргэд очин, хөл гараа ээж эхэлжээ. Өвгөчүүл яриагаа үргэлжлүүлсээр л байлаа. Молла жаахан сонсож сууснаа:

	— Та нар дэмий юм ярьцгаах юм даа. Хэрэв өвлөөр л галав юүлдэг юм бол ямар тэнэг нь тамаа орхиж, диваажинд очиж байх вэ дээ гэсэн гэнэ.


ХОВОР НОМ

	 

	Молла нэг удаа хуримд уригдан очвол, хаалганы дэргэд зочдыг хүлээн авч, шаахайг нь тайлуулан, харж хандах хүн байсангүй. Тэгээд орсон хойно шаахайгаа хулгайд алдчихаж магадгүй гэж айсандаа нусныхаа алчуурт боогоод аваад оржээ. Моллатай зэрэгцэж суусан зочдын нэг нь ямар нэгэн үнэтэй ном сугандаа хавчуулж гэж бодоод:

	— Наадах чинь ном уу? гэхэд Молла:

	— Тийм ээ, маш үнэтэй. Тийм болохоор би орхиж чаддаггүй юм. Хаашаа л явна, түүнийг дандаа авч авч явдаг.

	— Энэ ном тэгээд юун тухай юм бэ?

	— Бурхны тухай.

	— Хаанаас худалдаж авсан юм?

	— Гуталчнаас гэж хариулсан гэнэ.


МОЛЛАГИЙН СҮСЭГ

	 

	Нэг удаа Молла мөргөл хийхийн өмнө голын усанд гараа угааж байтал шаахай нь мултран усанд унажээ. Тэгээд ус урсгаад аваад явчхав. Шаахайныхаа араас Молла хэсэг гүйснээ гүйцэхгүйгээ мэдээд угаалга хийхээ больж, тэнгэрт хандаж уурсан

	— Май энэ угаалгаа ав! Надад хэрэггүй. Харин миний шаахайг эргүүлж өг гэсэн гэнэ.


МОЛЛАГИЙН ЧАЛМА

	 

	Моллагийн тосгоны нэг хүн хотод байдаг хамаатнаасаа захиа авчээ. Тэгээд Моллагаас захиагаа уншиж өгөхийг гуйжээ. Гаргагдахын аргагүй хачин юм байхыг харсан Молла тариачнаас салахын түүс болж:

	— Чи үүнийгээ өөр хүн олж уншуул гэжээ.

	— Үгүй, Молла би чамаас салахгүй. Энэ захиаг унших хүн би хаанаас олох вэ? Чи өөрөө түүнийг заавал унш.

	— Нэгдүгээрт, би перс хэл мэдэхгүй. Хоёрдугаарт, энэ захиаг туркээр бичсэн байна. Гуравдугаарт, ер нь уншихын эцэсгүй эд байна. Тариачин уурлан:

	— За яах вэ. Чи перс хэл мэддэггүй байж, бас турк хэл ч мэддэггүй байж, эдгээр хэл дээр уншиж чаддаггүй байж. Тэгээд чи юунд наад толгой дээрээ тээрийн чулуун чинээ чалма ороож явдаг юм бэ? гэхэд нь Молла:

	— Бүх юм чалмад байдаг бол чи өмс л дөө яах вэ. Тэгээд ганц үг ч болов гаргахыг чинь харъя гэсэн гэнэ.


МОЛЛА ӨВ ЗАЛГАМЖЛАГЧДАА САНАА ТАВЬСАН НЬ

	 

	Нэг бадарчин лам Моллагийн тухай сонсоод, түүнийг залилж хүссэнээ авна гэж мөрий тавьжээ. Тэгээд зах дээр Моллагийн ирэхийг хүлээж байлаа. Моллаг дөнгөж ирмэгц нөгөө хүн уулзаж:

	— Сайн байна уу? Молла гуай! гэв.

	— Хүндэт ламтан сайн байна уу!

	— Молла, өөрөөс чинь асуух хэдэн асуулт байна. Та бол хараажаар эрдэмтэй хүн байна. Надад үнэн зөвөөр хариулах юм байгаа биз дээ.

	— Бололгүй яах вэ. Ямар асуулт юм бол доо?

	— Адам, бидэнд юу болох вэ?

	— Өвөг эцэг

	— Тэгвэл Ева?

	— Эмэг ээж.

	— Тэгвэл бид нар нэг эцэг эхийн ач нар болж байна уу?

	— За тиймээ.

	— Тэгэхээр бид нар чинь төрсөн ч юм уу, үеэл ах дүүс болж таарч байна аа даа?

	— Тэгэлгүй яах вэ.

	— Хэрэв тийм л бол чи өөртөө юу байгааг надтай хуваах ёстой.

	Молла ламын залийг ойлгон:

	— Хонгор минь чиний зөв. Май гээд алган дээрээ нэг зоос тавин гараа сунгав. Бадарчин:

	— Молла, чиний баялгаас надад оногдох хувь ердөө ганцхан мөнгө болж байна уу? гэхэд нь Молла түүний чихэнд шивнэх дүр үзүүлэн бүхэнд дуулдахаар хэлсэн нь:

	— Миний юу өгснийг аваад зайл. Хэрэв энэ тухай үеэл ах дүүс сонсвол, бүх үе залгамжлагчид цугларан чамд нэг зоос ч олдохгүй юм болно шүү.

	Тойрсон хүмүүс инээлдэв. Лам:

	— Та нар юунд нь инээлдсэн юм бэ? Нэг мөнгө ч гэлээ ямар боловч түүнээс авч л байна шүү дээ гэхэд нь Молла тэдний мөрий тавьсан болохыг ойлгон:

	— Хүндэт ламтан та надаас авах нь ч авлаа. Гэхдээ авснаа эргүүлж өгөх болно доо гэв.

	— Яагаад тэр бил ээ?

	— Би мөн л чиний төрсөн ч юм уу үеэл ах. Ингэхээр чамаас надад өв хөрөнгө хувь ирэх ёстой. Одоо түүнээ өгөхийг хүсэж байна гээд өөрийнхөө өгсөн нэг зоосыг эргүүлэн авчээ.


МОЛЛА, СЕЙД4 ХОЁР

	 

	«Молла ихэд ядарсан амьтан ажлаасаа буцаж иржээ. Эхнэр нь түүнд аяга цай хийж өгөөд, оройн хоолоо бэлтгэж байлаа. Молла цай уух зуураа гал дээр хоол буцлахыг ажиглан тайван сууж байв.

	Эхнэр нь хоол аягалахыг завдан байтал хаалга тогшжээ. Молла уурлан:

	«Чөтгөр ав, энэ орой болсон хойно ямар амьтан нь ирээ юм бол? Аяга хоол ч тайван идүүлэхгүй юм» гэх мэтчилэн элдвийг эргэцүүлэн бодож, ирсэн хүнд дургүйцэн байв. Гэтэл хаалга улам чанга тогшсоор. Молла,

	— Хэн бэ? гэж хэд хэдэн удаа хашхирсан боловч хэн ч хариу дуугарсангүй. Эцэст нь эхнэр нь:

	— Хаалга хэн эвдчих гээд байгааг босоод харчихвал үхчих гээд байна уу? гэв.

	— Эхнэр минь, тэнгэрийг барьж тангараглахад шатаар буугаад ирэх тэнхээ надад алга. Чи очоод ирж болохгүй юу? гэхэд эхнэр нь уурлан:

	— Эрэгтэй нь сууж үлдээд, эмэгтэй нь очиж хаалга тайлах чамд ичгэвтэртэй биш байна уу? гэв.

	Молла яах ч аргагүй болж хараасаар шатаар буун хаалга тайлав. Хаалга тогшсон этгээд бадарчин байлаа. Молла:

	— Юу болов? чи юу хүсээв? гэж асуув.

	— Би сейд хүн хэмээн ирсэн этгээд Моллаг анхааралтайгаар харж хэлснээ 

	— Өвөг дээдсийнхээ хувь хишгийг хүртэх гэж явна гэв.

	Моллагийн уур нь шатаж, ухаан алдах шахаад:

	— Хэн бэ? Хэн бэ? гэж би хэчнээн удаа асуув. Чи яагаад хариулдаггүй юм бэ? гэхэд

	— Би өөрийг чинь дуудаж буулгасны учир бол хонох газар олдох эсэхийг мэдэх гэсэн юм гэв.

	Молла энэ амьтныг өөдгүй башир хүн гэдгийг нь мэдээд:

	— Өө чамд ийм юм хэрэгтэй байсан юм бий! Тэгвэл миний хойноос дагаад яв! гэлээ. Ирсэн хүн Моллагийн араас дагасаар шатан дээр гарч ирлээ. Тасалгаанд ордгийн даваан дээр Молла эргэж хараад:

	— Надад чамд өгөх хоол ч алга, байр ч алга. Дүү минь чамд, бурхан бүгдийг өгнө биз гэлээ.

	— Хэрэв байхгүй байсан юм бол намайг дээш гаргах хэрэг юу байсан юм бэ? Доор байхдаа л хэлнэ биз гэж гомдол мэдүүлэхэд нь:

	— Шатаар өгсөж буух гэж ямаршуухан байдгийг өөрөөр чинь үзүүлэн, аятайхны нь ойлгуулж хойшдоо тийм хуумгай хэрэг бүү хийгээсэй билээ гэсэндээ л тэгсэн юм гэсэн гэнэ.


МОЛЛА БА АРМЯН ЛАМ

	 

	Замын хажууд суугаа армян ламыг Молла харжээ. Лам, хоол хүнсээ алчуур дээр дэлгээд ундалж байв. Молла лам дээр ирж зэрэгцэн суугаад үг дуу ч үгүй хоол унднаас нь цохиж гарчээ. Лам, Молла руу асууя янзтай хараад:

	— Нөхөр минь, лалын ёсонд бол бид бузар амьтан билээ. Чи юунд надтай хамт хооллож байгаа юм бэ? гэхэд нь 

	— Армян ёсоор бол би ч ялгаагүй бузар амьтан. Тэгэхээр хоёр бузар амьтан тааралдсан болохоор хэн хэндээ ариун болж таарна гэсэн гэнэ.


ШААР

	 

	Моллагийн хөрш нэг бадарчин лам суудаг байжээ. Молла түүнийг ямагт даажигнан басамжилж, цаадах нь дэргэд нь ам ангайхаасаа ч айдаг боловч, түүнийг чадах далим хайсаар байв.

	Нэг өдөр эхнэр нь Моллаг чидун жимсний тос аваад ирээч гэжээ. Молла зах руу явах хүнд захиж явуулахаар шийдээд цонхны хажууд сууж байв. Яг энэ үеэр бадарчин өнгөрч явахыг хараад түүнийг дуудан:

	— Бадарчин гуай, хаашаа хэнийг хуурахаар явж байна вэ? гэхэд Бадарчин:

	— Үхэл чамайг аваачаасай! Би зах руу явж байна. Чамайг байхад хүн мунхруулна гэж байдаг юм уу? гэв.

	— Хэрэв өөрт чинь төвөгтэй биш бол надад чидун жимсний тос худалдаж аваад ирэхгүй юу?

	— Болохгүй нь юу байх вэ. Тэгье.

	Молла бадарчинд сав, мөнгөө өглөө. Бадарчин, Моллаг чадах болсондоо баярлан саванд нь тосон туулга хийж авч ирж өгчээ. Молла савыг нээж үзэнгүүт бүгдийг ойлгон дотроо:

	— За яах вэ бадарчин. Хэн нь хэндээ өртэй үлдэхийг үзэмз гэв.

	Хэд хоносны дараа Молла цайны газрын хажуугаар өнгөрч яваад, тэнд бадарчин сууж байгааг харжээ. Тэр дороо түүнд үзэгдэлгүйгээр гэртээ гүйж хариад хамрын тамхитай поваарь холин хөөргөндөө хийж авлаа. Бас өөр нэг хөөргөнд цэвэр тамхи хийж авчээ?

	Бадарчин, Моллаг харангуутаа ярихаа больж, гоочлуулахгүй гэсэндээ дэргэд нь очиж, зэрэгцэн суужээ! Молла, бадарчинд тосон туулган тухай юу ч дурссангүй. Харин өөр зүйлийн тухай ярьж байв. Энэ завсар хөөргөө гарган хаа нэг тамхи татаж суулаа. Бадарчин Моллагаас тамхилахыг хүсэхэд хөөргөө сэмхэн солиод өгөв.

	Цаадах нь сэтгэл хангалуунаар поваарьтай тамхинаас шунаглан сороод, нүд нь орой дээрээ гартал сандрав. Тэр арай л амьсгал хураачихсангүй Молла руу эргэн хараад:

	— Чи надад юу татуулчхав аа? гэхэд Молла тайвнаар:

	— Тэр өдөр чиний авч ирсэн тосны шаар нь шүү дээ гэсэн гэнэ.


АЛЛАХЫН ХҮМҮҮС

	 

	Молла тариалангийн талбайд ажиллаж байв. Үд хэрд хоол хүнсээ дэлгэн ундлахаар суулаа. Гэтэл хэсэг хүмүүс түүн дээр ирэв. Тэд Моллатай мэнд усаа мэндэлцэн, хоол руу нь ширтээд салсангүй. Молла ч тэднийг сууж хооллохыг урив.

	Тэд дороо сууцгааж, ууж идэж эхлэв. Хоромхон зуур жаахан юмыг нь хуурайлан, Молла хоосон хоцорчээ.

	Замын хүмүүс босоцгоон, Моллад «Баярлалаа» гээд явахыг завдахад нь Молла:

	— Ах дүү нар минь,та нар хаанахын юун хүмүүс болохоо хэлж болох сон болов уу? гэхэд

	— Бид аллахын боолууд гэжээ.

	Тэднийг явсны дараахан хэсэг морьтой хүмүүс ойролцоо байсан нэг булаг дээр ирж хонь алан, шорлог хийн идэж гарлаа. Молла тэдэн дээр очоод:

	— Ах дүүс минь үргэлж баяр цэнгэлтэй байх болтугай! Уучлаарай, хаанахын юун хүмүүс хаашаа зорьж яваагаа хэлж өгч болох сон болов уу? гэхэд:

	— Бид эзэн хааны хүмүүс ээ гэж хариулжээ.

	Молла тэд нарыг харж байснаа, түрүүчийн явсан хүмүүс рүү хараагаа шилжүүлэн, эцэст нь тэнгэр өөд! харж:

	— Хэрэв чи өөрийн хүмүүсээ, эзэн хаан хүмүүсээ тэжээж, тэтгэдэг шиг авч явж чаддаггүй юм бол чамайг «аллах» гэж нэрлэхийн хэрэг юу байна вэ? гэсэн гэнэ.


МОЛЛАГИЙН ГЭРЭЭСЛЭЛ

	 

	Молла нэг удаа хүндээр өвчлөн, төрөл саднаа цуглуулж гэрээслэлээ хэлжээ.

	— Миний шарил хийх нүхийг хүний өндрийн хэртэй гүн ухаад, түүнд намайг толгойг минь уруу нь харуулж хийгээрэй. 

	— Юунд тэгж байгаа юм бэ? гэж гайхахад нь:

	— Галав юүлэхийн цагт хорвоо тэр чигээрээ эргэнэ гэж номоос уншсан юм. Тэгэхэд өөрөө эргэж хөрвөнө гэдэг залхуутай юм. Иймээс та нар намайг ертөнц эргэхэд би хөл дээрээ босож байхаар оршуулаарай гэсэн гэнэ.


УХААНЫ ХҮЧ

	 

	Моллаг унтах гэж байтал дээвэр дээгүүр нь хулгайч явах сонсогдож гэнэ. Тэгээд Молла аль байдаг чангаар авгайтайгаа ярьж гарчээ.

	— Өчигдөр би хаалга хэчнээн цохисон боловч чи сэрж онгойлгож өгсөнгүй. Тэгээд би байшингийн дээвэр дээр гарч, тарина уншаад сарны гэрэл даган гулсаж гэртээ орсон шүү гэжээ.

	Хулгайч Моллагийн үгийг сонсоод нуугджээ. Тэгээд! Молла эхнэртээ шивнэн:

	— Аль вэ хурхираарай гэв...

	Тэд хурхирч гарлаа. Хулгайч тэднийг унтлаа гэж итгээд тарина уншаад босож гараа сунган яндангийн нүх рүү үсрэв. Молла эхнэртээ:

	— Гэрэл бушуу асаа. Би хулгайчийг барилаа! гэж хашхирав. Бэртсэн хулгайч хариуд нь:

	— Ах минь яарах хэрэггүй! Өөрийн чинь тарина миний ухааны сайнаас болоод өндийж чадахгүй болтлоо уначихлаа шүү дээ гэжээ.


ҮГНИЙ ОРОНД ҮГ АВСАН НЬ

	 

	Нэгэн удаа бадарчин, Моллаг зогсоон түүнд магтаалын шүлэг уншиж гарчээ. Молла дуугай сонсож байснаа дуусмагц нь л явахыг завдав. Бадарчин:

	— Молла, чи надад ямар нэгэн юм өг гэхэд нь Молла:

	— Бололгүй яах вэ. Маргааш ирж аваарай гэжээ.

	Дараа өдөр нь бадарчин Моллатай зах дээр тааралджээ. Бадарчин:

	— Аль вэ, мөнгө өг гэхэд Молла:

	— Юун мөнгө билээ гэв.

	— Өчигдрийн амласан.

	— Юуны учир би чамд мөнгө өгөх болсноо санахгүй байна. Чи надад ямар нэг юм өгсөн билүү?

	— Би чамд ямар ч юм өгөөгүй.

	— Чи зөвхөн магтаалын шүлэг л хэлээ биз дээ?

	— Тийм ээ, магтаалын шүлэг л хэлсэн.

	— Чи надад үг уншсан, би чамд бас үг өгсөн. Тэгэхээр юун мөнгө билээ? Чи надад ямар нэгэн юм өгсөн бол ч бас өөр хэрэг. Үгний оронд үг авсан чинь болоо юм биш үү? гэсэн гэнэ.


МОЛЛА ХОЦРОХООС АЙСАН НЬ

	 

	Зэргэлдээх тосгонд нь хойлгийн хурим болжээ. Молла тэнд амаараа гартал идэж ууж аваад, оройхон шиг замын тэргэнд дайгдан харихаар явжээ.

	Хаврын сайхан шөнө байлаа. Молла гэдэс цатгалан, сэтгэл хангалуун тэргэн дээр хажуулдан, тэнгэр харж явав. Хэсэг од харж байснаа хөтчид хандан:

	— Ямар сонин юм бэ? Энэ шөнө чинь юу болчихоо вэ? Бүх од гарчихсан байх юм гэхэд нь:

	— Тэнд мэдээж хойлгийн хурим хийгээ биз хэмээн хошигноход нь Молла, хатгуулсан мэт үсрэн босож:

	— Шараа бушуухан тийш нь, тэнгэр лүү явуул. Бид хоцрох нь байна шүү гэж дуу алдсан гэнэ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Заметки

		[←1]
	 Лалын хуанлийн есдүгээр сар. Хоёр сарын сүүлчээс гурван сарын эцэс хүртэл. Энэ үеэр мацаг барьдаг байж.




	[←2]
	 Лалын шашны ёсоор мацаг барьсан өдөр хүмүүс өглөө үүр цайх, орой мөргөл хийхийн өмнө хоёр удаа хооллон, бусад үед нь бүхэл өдөржингөө юм идэж уухыг хориглодог байжээ.




	[←3]
	 Лалын шашны лам




	[←4]
	 Лалын мөргөлтэй орнуудад Магометаас гаралтай хүмүүсийг хүндэтгэн ингэж нэрлэдэг ажээ.

